Коми Республикаса Юралысь Вячеслав Гайзер ошкис Каналан Думаса депутатъяслысь водзмӧстчӧмсӧ, мый серти солдат-срочникъяслы видзны воддза уджалан местаяссӧ

Россия Федерацияса Каналан Думаӧ пыртісны оланпас бала, мый серти том мортлы армияын служитӧм бӧрын позяс бӧр пырны воддза удж вылӧ. 

Уськӧдам тӧд вылӧ, мый вооружённӧй вынъясын служитӧм бӧрын удж вылӧ пырӧмсӧ эз нин ӧтчыдысь видлавны военнослужащӧйяс да Коми Республикаса Юралысь Вячеслав Гайзер аддзысьӧмъяс дырйи. Торйӧн нин, 2012 вося ӧшым тӧлысьӧ Псковса воздушно-десантнӧй 76 дивизияса боецъяскӧд сёрнитігӧн миян республикаысь салдатъяс висьтасисны сы йылысь, мый уна сьӧкыдлун паныдасьлӧ армия бӧрын удж вылӧ пыригӧн. Военнослужащӧйяс вӧзйисны оланпасӧн урчитны том морт сайын, коді служитӧ армияын, предприятие вылын местасӧ. Республикаса юралысь пасйис, мый Коми Республикаса Веськӧдлан котыр отсалас решитны тайӧ юалӧмсӧ.

«Республикалы кадръяс серти юалӧмыс зэв колана да тӧдчымӧн ёсь, медсясӧ тайӧ йитчӧма производство секторса специалистъяскӧд. Ӧти боксяньыс -  том йӧз, кодъяс аддзисны бур удждона удж, да найӧ дасьӧсь служба бӧрын бӧр пырны сэтчӧ уджавны, но, гӧгӧрвоана, налы оз сетны некутшӧм гарантия. Мӧд боксянь — Коми Республикаын промышленнӧй предприятиеяс, кодъяслы кӧ и тырмӧны кадръяс, но ошйысьны уна инженеръяс да техническӧй уджалысьясӧн оз вермыны. И налы, унджыкысьсӧ, ковмылӧ кольччывны, мед кӧть и кад кежлӧ, бур уджалысьтӧг, код пыдди локтӧ омӧльджык тӧдӧмлунъяса специалист. Ме лыддя, мый местаяссӧ колӧ видзны медводз вылыс класса либӧ водзӧ вылӧ колана работникъяслы. Ошка Каналан Думаса депутатъяслысь вӧзйӧмсӧ оланпасӧн ладмӧдны тайӧ юалӧмсӧ, чайта, мый уджӧн могмӧдысьяслы сідзжӧ тайӧ оз ло веськодьӧн. Татшӧм ногӧн, сідзкӧ, и том йӧз дасьӧсь лоасны армия бӧрын бӧр локны сэтчӧ, кӧні налӧн эм позянлун быдмыны карьера серти», - висьталіс Коми Республикаса Юралысь Вячеслав Гайзер.
***Кыдзи пасйӧма оланпас бала дорӧ гӧгӧрвоӧдана гижӧдын, кодӧс пыртӧма Россия Федерацияса Каналан Думаын видлалӧм вылӧ, «Военнослужащӧйяслӧн статус йылысь» да «Альтернативнӧй гражданскӧй служба йылысь» оланпасъясын, вӧзйыссьӧ сетны инӧд армия бӧрын бӧр пырны воддза удж вылӧ, сэтшӧм случайяс кындзи, кор организацияыс бырӧдсьӧ либӧ асшӧр уджалысьысь тупкӧ ассьыс уджсӧ.
